
Resumo: Os cambios producidos no sistema politico portugués durante o ano 2019 xeraron
transformacions cualitativas na composicion da camara parlamentaria lusa. A entrada dunha
forza de extrema dereita por vez primeira implica un cambio do propio sistema de partidos,
que pode orixinar cambios tanto no sistema de partidos como no sistema politico a longo
prazo. O obxecto deste texto € analizar o contexto onde se enmarca a aparicion e a irrupcion
de Chega, asi como os elementos e as caracteristicas propias desta formacion.

Resumen: Los cambios producidos en el sistema politico portugués durante el ano 2019 han
generado transformaciones cualitativas en la composicion de la camara parlamentaria lusa.
La entrada de una fuerza de extrema derecha por vez primera implica un cambio del propio
sistema de partidos, que puede originar cambios tanto en el sistema de partidos como en el
sistema politico a largo plazo. El objeto del presente texto es analizar el contexto donde se
enmarca el surgimiento y la irrupcion de Chega, asi como los elementos vy las caracteristicas
propias de esta formacion.

Palabras clave: Extrema derecha, populismo, partidos politicos, sistema politico, Portugal.

Abstract: The changes in the Portuguese political system during 2019 have generated quali-
tative changes in the composition of the Portuguese parliamentary chamber. The entry of an
extreme right-wing force, for the first time, implies a change in the party system itself in the
long run, which may imply changes in both the party system and the political system. The aim
of this text is to analyse the context of the emergence and irruption of Chega, as well as the
elements and characteristics of this formation.

Key words: Far right, populism, political parties, political system, Portugal.

seu proxecto politico. 4 Conclusions. 5 Bibliografia.

1 INTRODUCION

O auxe da extrema dereita no continente europeo tivo un novo impulso tras a Gran
Recesioén. Actualmente, a mais dunha década do terremoto financeiro que precipitou
a maior crise global do século XXI, especialmente profunda en Europa meridional, nun
contexto socioecondmico ainda fraxil, golpeounos a crise sanitaria da COVID-19, que
segue en evolucion, a cal presenta unha saida incerta. As instituciéns parlamentarias
de Espaia e Portugal, tras décadas inmunes aos partidos de extrema dereita, ven como
finalmente estas formacions obtefien representacién no seu seo. O ano 2019 ser3,
deste xeito, o elo entre 0 ano no que se consuma unha década desde o inicio da Gran
Recesidn?! e a antesala da gran crise, en principio sanitaria, da COVID-19. Prodtcese
tamén o fin do excepcionalismo e comeza unha etapa cualitativamente distinta den-
tro dos sistemas de partidos do espazo ibérico. Este proceso politico é relevante por
aquilo que finaliza, pero, en especial, polo que da comezo. Os partidos de extrema
dereita demostraron unha notable capacidade de adaptacién?, asi como de influencia
dentro dos sistemas de partidos nos que obtefien representacién, en ocasions de xeito
desproporcionado en relacion cos resultados e escanos obtidos. A capacidade de po-
larizar os discursos e determinar as axendas é un elemento que xustifica a relevancia
da entrada deste tipo de forzas dentro das cadmaras lexislativas.

O estudo do caso ibérico resulta altamente pertinente, dado que se esta a desenvol-
ver nun contexto de marcada excepcionalidade, como o antes sinalado, e se encontra
en expansion. Este é o caso da formacién lusa Chega, que se atopa nunha situacion de
crecemento electoral e asentamento institucional, cabe sinalar que con certo atraso
cuantitativo respecto & stia contraparte espafola: VOX.

Deste modo, o obxecto de estudo deste artigo é a formacién politica portuguesa
Chega, polo que resulta esencial comezar coa caracterizacion e orixes deste partido.
Tras iso, o labor necesario é realizar unha descricién do seu programa, estratexia e
desenvolvemento. O fin Ultimo destas paxinas é determinar como foi o impacto de
Chega dentro do sistema de partidos no pais vecifio polos vinculos deste con Galicia,
asi como pola capacidade deste tipo de partidos para configurar as axendas de politicas
publicas nacionais.

2 CARACTERIZACION E ORIXE DO PARTIDO

Nesta seccion analizanse tres dimensions que resultan relevantes para caracterizar e
entender a formacién portuguesa. Por un lado, a relacion de Chega coa extrema dereita
actual, que é o ambito onde se incardina como organizacién partidista. Por outro, a
relacién que existe entre a orixe da dita formacién e o sistema de partidos portugués.
Por ultimo, a relacion de Chega coas stas propias orixes organicas, en concreto co
PSD e o peso do modelo orixinario®, especialmente en termos de personificaciéon e
liderado do proxecto.

21 Chega e a extrema dereita europea

Chega € un partido que pertence inequivocamente 4 nova onda de partidos de extrema
dereita europeos*, dada a sta aceptacion por parte do resto de actores do sistema politico
e a desaparicion de “corddns sanitarios” ao seu arredor. Concretamente, pertence a extre-
ma dereita populista®, xa que fai un uso do discurso populista como ferramenta discursiva
de mobilizacion electoral. O populismo pode entenderse baixo tres dimensiéns: discurso,
estratexia ou programa. As formacions que se poden encadrar dentro da etiqueta de EDP
distinguense por adoptar as tres dimensions, pero adaptandoas de xeito tactico a cada
contexto concreto, o que as fai aparecer como unha categoria de partidos labil e particu-
larmente escorrida e dindmica. Estes son flexibles en termos programaticos e, principal-
mente, discursivos. Sobre todo, dentro deste tipo de partidos, o populismo é especialmente
notable como mecanismo de tension e mobilizacién electoral, dentro dunha estratexia de
comunicacién politica netamente conflitiva. Asi mesmo, este tipo de partidos presentan
notables similitudes en manter unha axenda politica extrema (en termos de polarizacion)
que se sitla no extremo dereito do espectro ideoldxico. En todo caso, non conforman un
conxunto homoxéneo de issues ou politicas, malia o compofente nacionalista de todas
elas, e a stia adaptacion particularmente intensa aos marcos do Estado nacién de pertenza.
Os issues comuns, de maior relevancia para este tipo de partidos, tenden a ser expresados
nunha linguaxe contenciosa e a erosionar os consensos prevalentes dentro das axendas
dos sistemas de partidos establecidos. Este tipo de partidos tefien as stas politicas mais
representativas ordenadas en catro eixes principais. Por unha banda, dous deles son a
frontal oposicién & inmigracion e a diversidade. Este tipo de propostas aglutinanse dentro
dos postulados nativistas. Os dous eixes restantes aluden 4 reaccion fronte 4 integracion
rexional na UE e fronte ao actual paradigma da globalizacién. As dias son motor para as
propostas euroescépticas, pero tamén as antielitistas e antiglobalistas. Son este segundo
bloque de politicas, en particular a sta articulaciéon programatica e discursiva, as que de-
finen este tipo de EDP. Aparece como un conxunto de partidos con programas afastados
dos manifestos monotematicos da vella extrema dereita, case unicamente centrados na
xenofobia e as politicas antiinmigracién. Cabe destacar que esta EDP manifesta as stas
posicidns en todo este conxunto de ambitos desde unha posicion de defensa da “lei e
a orde”® centrada na proteccion dos cidadans nativos fronte ao estranxeiro ou foraneo,

particularmente a figura do inmigrante. Ademais, este tipo de partidos carece do estigma
de servinculados con organizacions de tipo delituoso ou “subculturas violentas”’, como os
hammerskins ou movementos similares®. Polo tanto, carecen desa macula e presentan unha
maior credibilidade fronte ao electorado, pasando a ser recofiecidos como unha opcion
electoral lexitima. Neste sentido, as formacions de EDP vironse crecentemente norma-
lizadas dentro dos sistemas de partidos de Europa occidental, sobre todo tras o impacto
a Gran Recesién e a crise do euro en 2012. Cabe destacar, neste sentido, que a recesién
producida pola crise de 2008 foi particularmente profunda en Europa, como sinalou, entre
outros, STIGLITZ?. Na stia opinidn, a deficiente arquitectura da moeda Unica, xunto as
politicas de austeridade, xerou unha sorte de tormenta perfecta que mantén o continente
sumido en problemas macroecondmicos durante xa mais dunha década. Ademais, os custos
socioecondmicos das medidas de depreciacién interna levados a cabo nos paises do Sur®
provocou cambios profundos nos sistemas de partidos. Os problemas da Gran Recesion
vironse agravados debido ao contexto da hiperglobalizacién! e ao malestar que ela mesma
estaba a suscitar'?. Este malestar xa era notorio entre os sectores da poboacion que acaban
por reconecerse, hoxe en dia, dentro da categoria de “perdedores da globalizaciéon”, un
colectivo que se ve excluido das potenciais vantaxes da economia globalizada, pero que
experimenta moitas, ou todas, as stias desvantaxes. A este colectivo hai que sumarlle o dos
traballadores pobres®?, que, a pesar de que xa se detectaba na Europa anterior a crise, é
actualmente un colectivo en crecente expansion. Para os dous, o discurso da EDP centrado
na defensa do pobo esquecido fronte s elites apatridas e globalistas ten un forte impacto
electoral. Nalguins casos, as formaciéns de EDP comezaron a artellar unha estratexia de
defensa e promocién dun estado de benestar, propio de partidos de esquerda ou extrema
esquerdal* pero en termos nativistas. Esta idea céntrase nun Estado provisor de bens e
servizos publicos, pero excluindo os non nativos®®. A degradacién socioeconémica que
para Europa supuxo a Gran Recesién foi unha oportunidade aproveitada polos partidos de
EDP para consolidar a sia presenza institucional e incrementar o seu volume electoral®.

Por ultimo, en relacién coa organizacién do partido, abandénanse os formatos mais
vinculados & vella extrema dereita e dbrense a un publico mais amplo en virtude do
concepto de “isomorfismo institucional”!’. Consimase a tendencia a adoptar o for-
mato de partido prevalente, que na actualidade é o de catch-all-party*®. Non obstante,
mantense como trazo constante, desde o seu nacemento, un elemento do seu modelo
orixinario, como é no caso destas formaciéns a relevancia do lider e do liderado, que
é o elemento protagdnico do partido. Este trazo é tan marcado que aglutinan baixo o
seu mando o poder, tanto da cara interna como externa do partido'?, sendo o liderado
o elemento fundamental do partido?® e tamén o seu maior activo electoral.

Como se vera, a converxencia de Chega con esta familia de partidos complétase tanto
que recentemente se integrou no partido europeo Identidade e Democracia?!, unha das
familias de partidos de extrema dereita xunto cos Conservadores e Reformistas. Deste
xeito, a formacion lusa converxeu cos seus homaélogos do resto de Europa nos elemen-
tos esenciais, en particular no seu éxito & hora de obter representacion institucional.

Unha vez establecidos os vinculos coa familia de partidos de pertenza e referencia de
Chega, pddese avanzar cara 4 sUa relacion co sistema de partidos de Portugal.

2.2 Sistema politico e sistema de partidos

Un primeiro elemento que coémpre destacar é que o sistema de partidos portugués
que nace tras a Revolucion de Caraveis e se estabiliza a partir de mediados dos 1980
resulta ser un modelo fluido, pero super estable??. O sistema, que funciona como un
multipartidismo moderado?® dentro do cal as diias opcidns maioritarias son PS e PSD,
non foi alleo aos impactos socioecondmicos da Gran Recesién. Deste xeito, o modelo
portugués configlrase a partir dun sistema politico formalmente presidencialista,
pero que acabou por consolidar un “presidencialismo de primeiro ministro”?4. Dentro
deste esquema, de facto, é o primeiro ministro, xefe do goberno, a figura con maior
protagonismo. Pola stia banda, o presidente da Republica acabou por ser unha figura
de consenso mais préxima a unha institucion influencial®®, 26, Esta particularidade da
realidade politica lusa converte as elecciéns parlamentarias nas de maior relevancia
politica, en detrimento das presidenciais. Isto é asi xa que serd a configuracién da cdmara
(Asemblea da Republica), e das stias maiorias, as que investiran o primeiro ministro.
No caso portugués, cabe destacar tamén que a formula electoral?” é relativamente
proporcional, como pode verse na tdboa seguinte atendendo a alguins dos indicadores
mais usuais no eido da analise de sistemas de partidos?. O nimero efectivo de partidos
parlamentarios en Portugal resultou bastante estable. Durante varias lexislaturas, a finais
da década de 1990, o nimero de partidos con representacion parlamentaria foi de 4
(CDU, PS, PSD e CDS-PP%), aumentando en 5 a partir da extension e consolidacion
do BE® a principios do século XXI. Iso motiva que este indicador se mantena estable
arredor de 3. Cabe destacar que nas eleccions de 2009 o BE sobe, xa que a distribu-
cion de escanos xera un maior equilibrio entre as diversas forzas con representacion®?.

Taboa 1. NEPP® en Portugal 2000-2019.

Ano NEPP
2002 3,4
2005 3,0
2009 4,2
2011 3,7
2015 3,8
2019 3,6
Media 3,5

Fonte: Elaboracion propia.

Nos comicios de 2009, ao comezo da Gran Recesidn, increméntase o NEPP coa
suba de escanos do BE nun contexto de desgaste do partido do primeiro ministro José
Sécrates. Na cdmara que xorde desa eleccion os cinco partidos presentes tefien unha
representacion de dous dixitos (desde os 97 deputados do Partido Socialista aos 15
da CDU). A concentracion dos partidos maiores para esas eleccions é dun 77,39 % dos
escanos e un 65,66 % dos votos. Pola contra, nas elecciéns parlamentarias do 6 de
outubro de 2019, onde Chega entra na camara, hai 9 partidos presentes, dos cales 3
tefen un sé deputado e soamente 4 superan a decena de escanos, resultando en que
a concentracion de escanos nos dous partidos maiores € do 81,30 %, aglutinando un
64,10% dos votos.

Deste xeito, o modelo portugués mantén unha pauta de sistema con “dous e medio”
partidos efectivos a pesar da presenza de mais partidos na cdmara, dado o escaso
peso destes, algo que se manifesta na dimensién da competitividade que se mostra
na taboa seguinte.

Taboa 2. Competitividade electoral Portugal®® (%) 2002-2019.

Ano Electoral Parlamentaria Partidos
2002 2,42 3,91 PSD-PS
2005 16,26 20,00 PS-PSD
2009 7,44 6,96 PS-PSD
2011 10,59 14,78 PSD-PS
2015 4,55 6,96 PSD-PS
2019 8,58 12,61 PS-PSD

Fonte: Elaboracion propia.

Cabe destacar que os momentos de maior competitividade electoral coinciden con
cambios de goberno. Isto acontece en 2002 co acceso do PSD ao goberno, sendo
este o partido con maior nimero de escanos e votos. Tamén en 2015, onde o PSD se
presentou en coalicién, impdondose en votos e escanos por unha marxe estreita, ainda
que non obtivo os apoios suficientes para gobernar e accedeu ao goberno o socialista
Antonio Costa. Hai que resaltar que sé se produce unha maioria absoluta dentro do
periodo no ano 2005. Todos os demais executivos emerxen dun partido en maioria
relativa que alcanza pactos con outros grupos parlamentarios para soster o goberno.

Esta dindmica de alternancia de goberno monocolor entre dias formaciéns, sen in-
tegracion doutras forzas nunha coaliciéon de goberno (a excepcion do executivo xurdido
das elecciéns de 2011), xunto ao desgaste da aplicacion dos programas de austeridade
impulsados pola Troika®*, poden explicar a existencia dun larvado desencanto coa clase
politica tradicional do pais, en especial nos sectores antes aludidos de traballadores
pobres e perdedores da globalizacion, co cal o propio funcionamento do sistema de

partidos, asi como o desempeno das elites politicas, puideron ser un factor na creacién
dunha demanda electoral da que Chega se converteu en oferta oportuna®. Deste xeito,
Chega entra como forza con representacion institucional nas elecciéns parlamentarias
de 2019. Tras ese éxito inicial, foise consolidando nas elecciéns rexionais dos Azores,
onde obtén dous escanos, e acabaran sendo claves para o cambio de goberno na re-
xién tras mais de cinco lustros de control do PS. En 2021, chegara o seu maior avance
electoral: as eleccions presidenciais. Estas desenvolvense no contexto da pandemia de
COVID-19 e significaron unha vitoria total (co 60,70 % dos votos) de Marcelo Rebelo de
Souza, que repetia candidatura 4 Presidencia da Republica. Non obstante, o candidato
de Chega, o seu lider e fundador, André Ventura, obtivo unha nada desdenable terceira
praza cun 11,90% e 496.653 votos, que, a pesar da baixa participacion, supofien un
notable avance respecto aos resultados obtidos nos comicios parlamentarios do ano
anterior®. Para por estas cifras en termos comparativos, pode engadirse que a media
de participacion nas elecciéns presidenciais para o periodo analizado é do 49,24 %,
fronte a0 57,99 % de media de participacién para os comicios parlamentarios. No caso
espanol, a media para as eleccions as Cortes desenvolvidas durante o século XXI é do
70,16 %. Pode concluirse que Portugal presenta, ata o momento, unha pauta absten-
cionista moito mais intensa que a espanola. Isto indica que o crecemento electoral de
Chega nas eleccidons municipais portuguesas, onde alcanzou o 4,16 %, con 208.206
votos, abriu o escenario para a consolidacién definitiva co adianto electoral de 2022,
onde se celebraran, en xaneiro, novas eleccions lexislativas, de modo que se pecha o
ciclo electoral aberto en 2019.

2.3 Chega e as sias orixes

As orixes da formacion de EDP lusa son anélogas 4s do seu homélogo espanol, VOX.
Isto non fai sendn incidir nos paralelismos e similitudes entre as duas formacions. No
caso da formacién portuguesa, a stia orixe estd nunha escisién do partido hexemdnico
da dereita lusa, o PSD. Por iso resulta obrigado caracterizar a dita formacién como
requisito indispensable para comprender alglins elementos agora presentes en Chega.

O PSD fundase durante a transicién portuguesa que pon punto final ao lonxevo
réxime ditatorial do Estado Novo salazarista, cando se recupera un réxime represen-
tativo baixo a héxira da Constitucidon de 1976. Resulta importante sinalar que o par-
tido adopta unha denominacién “socialista” (ou socializante), dado que a conxuntura
revolucionaria propia da transicion rupturista®” lle outorgou a hexemonia ideoldxica
a esquerda. Este feito queda patente no mesmo predmbulo, e na redaccion orixinal,
da vixente constitucion lusa®. Infirese que a propia nomenclatura se adopta como un
gancho electoral. Asi mesmo, como primeiro trazo destacable da formacién, desde un
inicio establécese como un partido pragmatico, do tipo catch-all*°. Este incardinase
dentro dun discurso fundamentalmente socio-liberal que ird ocupando o espazo do
centro dereita. Isto consiimase en contraposicion ao outro partido polo espectro de-
reito, o CDS-PP, o cal se constitlie en orixe como un partido fundamentalmente de

notables*°, cunha ideoloxia mais rixida e unhas propostas mais conservadoras. Non
obstante, un punto en comun entre as duas formaciéns serd o seu anticomunismo,
forxado durante a transicién en oposicién a potencial hexemonia do PCP.

Por outra banda, un dos elementos distintivos do PSD ¢é a relevancia do liderado.
Esta formacién depende, en gran parte, para o seu éxito electoral do rol do lider caris-
matico, elemento que mantén desde a stia fundacién. A personalidade do lider e o seu
caracter carismatico son elementos presentes no seu nacemento. Estes manifestaronse
na persoa de Sa Carneiro, primeiro lider e fundador*'. Estes trazos desenvolverian-
se plenamente na etapa de Anibal Cavaco Silva como primeiro ministro. De feito, a
personalidade deste mandatario e as stas estratexias, en competencia co presidente
da Republica (Mario Soares), explican a particular configuracién politica do sistema
de presidencialismo de primeiro ministro. O propio Cavaco mantivose durante unha
década como primeiro ministro (entre 1985 e 1995), protagonizando duas maiorias
absolutas (en 1987 e 1991). E durante o seu liderado cando o PSD consolida o poder
territorial e institucional. A permanencia continuada e indiscutida no poder do PSD
Xerou crecentes casos de corrupcién cofiecidos como “Estado Laranja”#2. Isto motivou
o desgaste do partido e a saida do seu lider, que non se presenta as elecciéns lexis-
lativas de 1995, provocando unha crise de liderado e un afundimento nos resultados
electorais e consumando o acceso & xefatura do goberno do actual secretario xeral da
ONU, Anténio Guterres, naquel momento lider do PS.

O PSD experimentara unha situacién similar durante o periodo obxecto de estudo.
En 2011, precipitase un adianto electoral, en parte pola impopularidade das politicas
de austeridade e recorte social exixidas pola Troika dentro do paquete de medidas
PEC IV. O anteriormente popular primeiro ministro do PS, José Sécrates, vese apeado
da xefatura do goberno por Pedro Passos Coelho, lider do PSD. A nova etapa do PSD
no goberno con Passos Coelho non foi doada, xa que este obtén o posto de primeiro
ministro tras negociar unha coalicion co CDS-PP. A situacién de crise socioecondémica
era profunda e empeorou durante o seu periodo no executivo, o cal levou & aplicacion
de novos paquetes de medidas apadriiadas polo FMI, o BCE e a CE. Estas politicas de
axuste e recorte, para alcanzar o equilibrio orzamentario segundo as normas comunita-
rias, provocaron altisimos custos sociais que se traduciron en mobilizacidns cidadas*.

Nas elecciéns de 2015, Passos Coelho preséntase 4 fronte dunha coalicién do seu
partido co, ata daquela, socio de goberno CDS-PP. O resultado foi unha pirrica vitoria
electoral. Alista Portugal & Fronte obtivo unha pequena maioria de votos e de escanos
non moi lonxe da segunda forza, o PS. A lista liderada por Passos Coelho obtén un
38,50% dos votos e 107 escanos, pero sen ningln apoio externo para alcanzar os 116
que implica a maioria absoluta na cadmara. Por outro lado, o PS, liderado polo futuro
primeiro ministro Anténio Costa, alcanza os 86 escanos co 32,31 % dos sufraxios. Non
obstante, conta coa posibilidade de ser apoiado polo resto de partidos, 4 sia esquerda,
para poder ser investido.

O fracaso de Passos Coelho vai provocar unha nova crise de liderado dentro do
PSD, que se verd incrementada por unha crise de programa e de proxecto. As politi-
cas desenvolvidas por Costa e o PS, cunha inspiracién moito mais social, desarman a
estratexia discursiva do PSD na oposicion. A situacién maniféstase nas seguintes citas
electorais, onde os resultados da formacion de centro dereita empeoran.

En 2017, dentro do contexto das eleccidns locais, é onde se orixinard Chega, como
escision do PSD. Durante eses comicios municipais un candidato do citado partido &
municipalidade de Loures realiza unhas declaraciéns polémicas sobre as persoas de
etnia xitana. Ese candidato é André Ventura, que primeiro é apartado da campana por
parte do aparato do PSD e logo saira da formacion por vontade propia. Un importante
apuntamento é que non o fai s6 e iso manifesta o malestar das bases e os cadros me-
dios coa deriva do PSD: tanto pola falta de liderado como de proxecto. Este é o punto
de inicio da formacion da EDP lusa. Esta orixe implica un factor moi importante para a
formacioén e que a diferencia doutros partidos de vella extrema dereita, como o PNR#,
activos en Portugal®: a carencia dun estigma“. Esta carencia dun estigma vinculado a
grupos violentos, ou a movementos extremos e/ou delituosos, é un factor fundamental
para que a formacion de EDP goce tanto dunha maior como mellor cobertura mediatica.
Este elemento é crucial para alcanzar as metas electorais da formacién e consimase
nesa normalizacién citada ao principio en termos mediaticos, sociais e institucionais.

3 CHEGA E O SEU PROXECTO POLITICO

O proxecto da formacion lusa pédese descompor en dous elementos fundamentais:
por un lado, o programa do partido en si e, por outro, o liderado, polo momento o
maior atractivo da formacion.

No que respecta ao programa, “70 medidas para reerguer Portugal”, mostra unha
gran similitude tanto na forma como no contido co que presentou VOX para o ciclo
electoral de 2019. Iso non é sorprendente, pois as duas formaciéns de EDP operan en
dous paises similares, como son Portugal e Espaia.

Se nos achegamos 4 literalidade do contido do seu manifesto electoral e agrupa-
mMos 0s seus eixes tematicos, & par que ponderamos o seu peso respecto ao total das
propostas, obtense unha tdboa como a seguinte.

Taboa 3. Contido do manifesto programatico de Chega.

70 medidas para levantar Portugal

Identificacion Contido Peso

|dentidade nacional e familia Poll'tlca g)fterlor e posicién nacional, familia tradicional, 14,5%
antifeminismo.

Educacién Bolsas e§colares, mobilidade de docentes, autorizacién parenteral 5,7%
de contidos.

Xustiza End.u.re:cemento do Cédigo penal. Mellora en dotacién de corpos 17,1%
policiais.

Seguridade Umf/lcgaon corpos policiais, dotacién para a defensa de fronteira 71%
maritima.

Economia Desregulacion, privatizacion, reformas fiscais. 22,8%

Saude Non universalidade. Servizo odontoloxia. Servizos xeriatricos. 11,5%

RR.II. e inmigracion Rexeltam_ent(_) pac_tf) inmigracién. Euroescepticismo. Medidas 12,8%
contra a inmigracién.

Medio ambiente Conservacion forestal. Caza. Suficiencia enerxética. 8,5%

Fonte: Elaboracién propia a partir de Chega (2019).

O manifesto programatico de 2019 é relevante porque é o documento vixente
dentro da campana en que a formacion chega a obter representacion institucional.

En relacién co contido, un elemento que destaca dentro da primeira epigrafe,
“Identidade nacional e familia”, é a constitucion dun grupo de propostas contrarias 4 lei
de igualdade do pais. Simultaneamente, hai unha pechada defensa da familia tradicional.

En canto a epigrafe de “Educacién”, a de menor peso do conxunto, compoéfena 4
propostas. Entre elas destacan a articulaciéon dun sistema de bolsas, que se dirixe as
familias de menores recursos e vinctulao ao mecenado. Asi mesmo, ten relevancia un
issue puramente nacional e conxuntural, como é a mobilidade de docentes dentro do
territorio luso.

Na epigrafe de “Xustiza”, intégranse un conxunto de propostas que se enmarcan
dentro dunha instrumentacién politica do Cédigo penal que se cofiece como populis-
mo punitivo*’. Ademais, reivindicase unha maior dotacion de recursos para as forzas
policiais, elemento este congruente co discurso do populismo punitivo e a idea dunhas
forzas da orde desbordadas pola criminalidade®®.

O conxunto de propostas de “Seguridade” tefien unha vinculacién léxica, pero
cunha proxeccion cara ao exterior e 4 seguridade de fronteiras, como mecanismo para
controlar e evitar a inmigracion. Asi mesmo, resulta destacable a proposta 31, idéntica
a postulados de VOX*, na que se contempla a regulacion urxente da lexitima defensa
fronte a asaltos e roubos.

O apartado de “Economia” &, sen dubida, o de maior peso, case unha cuarta parte
do total, algo que non resulta sorprendente polos problemas e secuelas que arrastra o

pais tras a Gran Recesion e a crise do euro®. Pero ademais cabe sinalar que o sistema
de partidos portugués se articula en exclusiva dentro do eixe esquerda-dereita cunha
marcada preferencia por issues de tipo materialista®!. Neste apartado promévense
diversas medidas que poden resumirse na adopcién dunha perspectiva propia do “fun-
damentalismo de mercado”>2. As propostas céntranse na privatizacion, a desregulacion
e as reformas fiscais. Promdévese unha retirada xeral do Estado de toda a actividade
econdmica, salvo aquela de regulacion e arbitraxe, abandonando as tarefas de promocién
e fomento, ou de provision e producién directa. Asi mesmo, o labor do sector publico
no eido do benestar seria puramente residual. A accién do Estado como provisor de
servizos de benestar contémplase como Unico recurso “despois de esgotadas todas
as alternativas privadas, sociais, mutualistas ou cooperativas”*:. Deste xeito, Chega
pretende cambiar o modelo de Estado de benestar luso desde o actual modelo me-
diterrdneo a outro de tipo puramente residual®*. O caracter residual e estigmatizante
do modelo maniféstase na proposta que pretende implementar unha contraprestacion
laboral & percepcion do subsidio de desemprego. Ademais, no dmbito fiscal, buscase
unha reforma centrada na rebaixa impositiva para empresas, herdanzas e propiedades
inmobiliarias. Iso complétase con medidas ambiciosas e pouco concretas de reforma
do edificio estatal, en particular a eliminacién de 6rganos e fundaciéns que supofian
reduplicacién. En todo caso, malia a retérica populista en contra das elites, son medidas
que se centran no beneficio das rendas altas dentro do pais.

No dmbito da “Saude” as iniciativas concéntranse en evitar unha sanidade universal
que poida ser utilizada por non nacionais. A perspectiva nativista é patente, igual que
no apartado seguinte: “Relacidns internacionais e inmigracion”. Dentro deste apartado,
maniféstase unha oposicion frontal 4 inmigracion (especialmente & ilegal). O anterior
materializase nun rexeitamento explicito ao Pacto Global para a Migraciéon da ONU da
man dun aberto euroescepticismo. Este Ultimo consiimase na proposta de adhesién
aos postulados do grupo de Visegrado, que, en ultimo termo, implica un novo tratado
europeo cun novo equilibrio de poder en beneficio dos Estados nacionais. As princi-
pais medidas conducense & dificultade de obter a nacionalidade, impedir a chegada de
inmigrantes e, se é o caso, facilitar a expulsion.

Por altimo, as propostas do bloque sobre “Medio ambiente” concéntranse nunha
defensa das actividades cinexéticas e a ambicién de obter unha autosuficiencia ener-
xética. Ademais, citanse iniciativas para combater os incendios forestais, entre outras.

En lifas xerais, os elementos antiimigracion estan moi presentes, dentro dunha lifna
de politicas securitarias que criminalizan, preferentemente, os inmigrantes. No ambito
econdmico o neoliberalismo militante € comdn ao seu homélogo VOX e tradicional
nos partidos de extrema dereita, polo menos nas stas orixes*.

Por outra banda, o papel do liderado e o rol do lider é en si un activo electoral de
Chega que merece ser tido en conta. André Ventura xa era relativamente conecido
dentro da sociedade lusa por ser comentarista deportivo®. Isto indica que é unha figura
mediatica, con capacidade de comunicacion e experiencia nese ambito. Ademais, afirma

ser doutor en dereito e ter traballado como docente universitario, o que lle pode outorgar
unha respectabilidade, xa apuntada dentro do concepto de “isomorfismo institucional”.

En relacién coa organizacion partidista, a persoa de Ventura domina o partido na
cara interna e externa. Isto sucede, en parte, porque €&, polo momento, o Unico repre-
sentante no eido nacional e un activo en canto a comunicaciéon e medios. No que se
refire ao seu desempeno dentro dos propios medios, o lider de Chega desenvolveu un
discurso nos marcos da antipolitica®’, cun contido antielitista de acordo cun modelo
de populismo contencioso. As elites politicas tradicionais son vistas como un colec-
tivo corrupto e ensimesmado que vive de costas ao pobo®8. Neste caso, cabe sinalar
o paradoxo de que o propio Ventura se autoerixa como censor inmisericorde dunha
elite (politica) da que, polo menos ata 2017, pretendia formar parte.

En todo caso, este tipo de estratexia comunicativa e o contido do seu programa
chamou a atencién do voto de protesta en Portugal. En especial para sectores da
demanda electoral que carecian dunha oferta solvente, como é o caso daqueles cida-
dans que se consideran perdedores das “guerras culturais”? e se senten sometidos 4
ditadura da “correccién politica”®®. Ademais, parece ter conseguido coa sua retorica
antielitista e populista ser unha ancoraxe electoral para o votante do extremo dereito.
Este conta agora cunha opcién expresiva para o seu voto con oportunidades realistas
de materializarse en representacién e abandonaria, deste xeito, o voto estratéxico que
adoptara no pasado®®.

O liderado de Ventura puxose a proba nas elecciéns presidenciais de 2021, nas que
alcanzou un meritorio resultado, como se sinalou. Ainda que o propio lider afirmou
que, se quedaba por detrds de Ana Gomes (candidata do PS), dimitiria, cousa que non
sucedeu finalmente, en parte porque os resultados foron moi parellos e, sobre todo,
porque Ventura segue a ser o principal atractivo electoral da EDP lusa.

4 CONCLUSIONS

Como elementos que destacan da analise realizada, poden establecerse fundamen-
talmente tres. O primeiro, constatar que a principal forza da formaciéon da EDP lusa é,
tamén, a stia maior debilidade. Nestes momentos o personalismo do liderado contaxia
0 proxecto politico. Isto supdn riscos en termos de sobreexposicién do lider e/ou
sobredeterminacion do partido, isto &, que a organizacion sexa percibida como unha
extensién orgdnica do lider, unha mera estrutura de soporte. Isto pode ser tanto un
elemento estratéxico (unha herdanza do modelo orixinario de partido do que provén,
o PSD) como unha necesidade puramente tactica determinada pola conxuntura: André
Ventura é hoxe en dia o maior activo electoral, en parte pola sua visibilidade institucional.

En segundo lugar, cabe destacar a capacidade oportunista de captar voto dentro do
clima de desafeccion politica lusa (indicada na stia pauta de abstencion). O atractivo
de Chega alcanzase por medio de retdrica populista antipolitica e antielitista.

En terceiro lugar, de acordo coas sUas consignas programaticas, réstalle a materia
pendente de pretender o voto dos perdedores da globalizacién e traballadores pobres,
xa que non hai unha articulacién programatica ou discursiva neste sentido, cousa que
outros partidos e formacions do seu ambito xa aplicaron en paises como Francia e
Italia, con resultados electorais crecentes.

Por ultimo, é salientable o salto cualitativo da EDP en Portugal, ao acadar a repre-
sentaciéon nacional. O adianto electoral de 2022 pode clarificar algunhas das cuestions
que xurdiron ao longo deste texto; entre elas, o papel do liderado dentro do partido,
unha vez que se vaia incrementando a cara externa da organizacién, isto &, o partido
nas institucions.

